
ABSTRAKTI
Studimet për menaxhmentin e mesëm në shkolla kanë evoluar gjatë dekadave të fundit, si strukturë me një rol shumëdimensional në zhvillimin e shkollës. Ky evulim lidhet me reformat arsimore dhe dinamikën zhvillimore në shkollë. Megjithatë, në kontekstin e Kosovës, konceptualizimi i menaxhmentit të mesëm të shkollave mbetet një fushë relativisht e re dhe pak e eksploruar në literaturën akademike. Andaj, qëllimi kryesor i këtij studimi është të eksploroj dhe analizoj konceptin e menaxhimit të mesëm në kontekstin e zhvillimit të shkollës, duke identifikuar rolin e tyre në zhvillimin e shkollës dhe sfidat me të cilat përballen në këtë proces. Studimi zbatoi qasje cilësore me dizajn përshkrues-eksplorues. Mostra e hulumtimit ishte e qëllimshme dhe përfshiu pesë shkolla urbane dhe rurale të Komunës së Prishtinës, si qendër e zhvillimit të politikave dhe reformave arsimore në Kosovë. Pjesëmarrësit në hulumtim përbëheshin nga 19 anëtarë të ekipit të menaxhmentit të mesëm dhe 5 udhëheqës shkollash, për të siguruar perspektiva të balancuara. Për mbledhjen e të dhënave janë përdorur intervistat gjysmë të strukturuara. Ndërsa analiza e të dhënave është mbështetur në një qasje hibride të analizës tematike, duke kombinuar analizën përshkruese dhe interpretuese, duke u mbështetur në teori ekzistuese. Gjetjet treguan se koncepti ‘menaxhmenti i mesëm’ konceptualizohet si një nocion i panjohur nga pjesëmarrësit. Megjithatë, ky nivel menaxherial rezultoi të ketë rol kyç në mbështetjen e mësimdhënësve, inicimin e projekteve dhe aktiviteteve zhvillimore, si dhe përmirësimin e ambientit shkollor. Në interpretimin teorik, rezultatet treguan se menaxhmenti i  mesëm nuk përfshihet drejtpërdrejt në vendimmarrje, por në zbatimin dhe inicimin e aktiviteteve të reja. Gjetjet treguan se zbatimi i rolit të menaxhmentit të mesëm kushtëzohet nga mekanizma mbështetës (kohezion institucional, qasje e bazuar në transparencë) dhe mekanizma pengues (menaxhimi i kohës, mungesë e trajnimeve, ngarkesa administrative). Ky studim identifikoi dimensionet kontekstuale që ndikojnë në konceptualizimin e menaxhmentit të mesëm si: dimensioni racional i brendshëm, dimensioni racional i jashtëm, dimensioni politiko-strukturor dhe dimensioni formal. Rekomandohet qartësimi konceptual përmes politikave arsimore dhe zhvillimi i trajnimeve të strukturuara për menaxhmentin e mesëm të shkollave.
Fjalët kyçe: Menaxhment i mesëm, zhvillimi i shkollës, dimensione kontekstuale.

Abstrakt
Institucionet parashkollore private kanë një rol të rëndësishëm në zhvillimin e hershëm të fëmijëve, duke ofruar një mjedis të sigurt dhe stimulues për rritjen e tyre intelektuale dhe sociale. Menaxhimi i institucioneve parashkollore private është një proces kompleks duke marrë parasysh konkurrencën në treg, ndryshimet e vazhdueshme politike dhe ligjore dhe pritshmërive në rritje nga prindërit dhe edukatoret dhe specifika të tjera. Prandaj, qëllimi i këtij hulumtimi është të përshkruajë mënyrën e menaxhimit të institucioneve parashkollore private dhe të identifikojë sfidat me të cilat përballen drejtuesit e tyre. Metodologjia e përdorur është ajo cilësore, ndërsa qasja e hulumtimit është përshkruese. Mostra përbëhet nga gjashtë institucione parashkollore private që veprojnë në komunën e Prishtinës. Pjesëmarrëse në hulumtim do të jenë gjashtë drejtoreshat e këtyre institucioneve të përzgjedhura. Të dhënat janë mbledhur përmes intervistave gjysmë të strukturuara të cilat janë fokusuar në disa komponente  specifike të menaxhimit të institucioneve parashkollore private siç janë: zhvillimi i infrasukturës dhe mjedisi fizik, programi (metodologjia) e përdorur në institucion, zhvillimi profesional i stafit edukativ, vlerësimi i performancës së stafit edukativ. Të dhënat e mbledhura janë analizuar përmes analizës tematike. Disa nga gjetjet kryesore tregojnë se menaxhimi i institucioneve parashkollore private nuk është vetëm një rol administrues por është një rol kompleks që bart me vete shumë detyra dhe përgjegjësi të tjera, duke paraqitur një fleksibilitet të lartë në menaxhim. Ndërsa, sfidat kryesore të identifikuara përfshijnë menaxhimin e resurseve financiare dhe njerëzore, zgjedhjen e programit të institucionit, zgjedhjen e stafit edukativ, lëvizja e shpeshtë e stafit dhe mungesën e përkrahjes nga niveli qëndror. Hulumtimi kontriboun në pasurimin e literaturës për menaxhimin e institucioneve parashkollore private, përmirësimin e praktikave menaxhuese dhe zhvillimin e politikave të reja të cilat mbështetin drejtuesit e këtyre institucioneve.
 
Fjalët kyce: Institucion parashkollor, menaxhimi, veçoritë, sfidat, udhëheqësi, cilësia e arsimit

Abstrakt
Menaxhimi i mesëm përfaqëson një nivel kyç në strukturën organizative të shkollës, duke vepruar si ndërmjetës mes udhëheqjes strategjike dhe praktikës së përditshme pedagogjike. Në kontekstin e arsimit parauniversitar në Kosovë, ky nivel shpesh karakterizohet nga paqartësi në përkufizimin e rolit, kufizime në kompetenca dhe mungesë e strukturimit të qartë funksional, çka ndikon drejtpërdrejt në efektivitetin e udhëheqjes shkollore. Ky hulumtim synon të analizojë funksionimin e menaxhimit të mesëm në shkolla, duke shqyrtuar rolin e menaxherëve të mesëm në procesin e vendimmarrjes, sfidat me të cilat përballen, praktikat e zhvillimit profesional të këtij niveli, si dhe mënyrën se si vlerësohet efektiviteti i tyre. Shqyrtimi i literaturës mbështetet në teoritë e lidershipit arsimor dhe të udhëheqjes së shpërndarë, si dhe në kornizën ligjore të sistemit arsimor në Kosovë, duke theksuar rëndësinë e qartësisë së roleve, autonomisë profesionale dhe bashkëpunimit institucional për funksionimin efektiv të shkollës. Studimi është realizuar përmes një qasjeje cilësore, duke përdorur metodën e studimit të rastit në dy shkolla. Të dhënat janë mbledhur përmes intervistave gjysmë të strukturuara me drejtorë, zëvendësdrejtorë, koordinatorë të cilësisë, udhëheqës të cikleve, kryetarë aktivash, pedagogë dhe mësimdhënës. Analiza e të dhënave është zhvilluar përmes analizës tematike, me qëllim identifikimin e modeleve të përbashkëta dhe dallimeve ndërmjet dy rasteve. Gjetjet tregojnë se menaxherët e mesëm luajnë rol të rëndësishëm në koordinimin e proceseve pedagogjike dhe në ndërmjetësimin e vendimmarrjes, por përballen me sfida që lidhen me kufizime në mandat, mungesë të zhvillimit të strukturuar profesional dhe mbingarkesë funksionale. Në bazë të këtyre gjetjeve, studimi ofron rekomandime për riorganizimin dhe forcimin e këtij niveli menaxherial, me qëllim përmirësimin e efektivitetit të udhëheqjes shkollore dhe të cilësisë së procesit arsimor.
 
Fjalët kyçe: Menaxhim i mesëm, lidership arsimor, vendimmarrje, zhvillim profesional, efektivitet shkollor.

Tema: Zbatimi i mekanizmave të sigurimit të cilësisë në arsimin fillor dhe të mesëm të ulët

Prof. Asst. Dr. Iliriana Tahiraj, anëtare
 
Abstract
Sigurimi i cilësisë në arsimin fillor është thelbësor për garantimin e një edukimi të drejtë, gjithëpërfshirës dhe me rezultate të matshme. Prandaj, ky projekt hulumtimi synon të shqyrtojë dhe analizojë mënyrat e implementimit të mekanizmave të brendshëm dhe të jashtëm për sigurimin e cilësisë në arsimin fillor dhe të mesëm të ulët, duke u përqendruar në praktikat e suksesshme dhe sfidat që paraqiten gjatë këtij procesi. Kjo është bërë duke u bazuar në përvojat që kanë mësimdhënësit dhe drejtuesit e shkollës në zbatimin e këtyre mekanizmave. Studimi është realizuar përmes metodologjisë cilësore, duke përdorur metodën e studimit të rastit, e cila mundëson analizimin e përvojave dhe perceptimeve të pjesëmarrësve në kontekstin e tyre real shkollor. Përzgjedhja e dy shkollave, një urbane dhe një rurale është bërë në bazë të vendndodhjes së shkollave, përvojës së pjesëmarrësve me mekanizmat e sigurimit të cilësisë dhe gatishmërisë së tyre për të marrë pjesë në hulumtim. Mostra përbëhet nga 16 pjesëmarrës. Të dhënat janë mbledhur përmes intervistave gjysmë të strukturuara dhe janë analizuar përmes analizës tematike. Rezultatet e studimit tregojnë se mekanizmat brendshëm dhe të jashtëm të sigurimit të cilësisë zbatohen në shkolla, kryesisht përmes proceseve të vetëvlerësimit dhe monitorimit të mësimdhënies, Niveli i mbështetjes institucionale dhe përfshirja e stafit luajnë një rol të rëndësishën bë procesin i implementimit të tyre. Gjetjet gjithashtu tregojnë se mësimdhënësit dhe drejtuesit e shkollave e konsiderojnë sigurimin e cilësisë si një proces të rëndësishëm për përmirësimin e praktikave mësimore, megjithëse hasin sfida si ngarkesa administrative, mungesa e trajnimeve dhe burimeve profesionale. Po ashtu, është evidentuar nevoja për forcimin e bashkëpunimit ndërmjet institucioneve arsimore dhe mbështetjen më të madhe të shkollave në zbatimin e këtyre mekanizmave.
 
Fjalët kyçe: sigurimi i cilësisë, arsimi fillor, mësimdhënës, mekanizma, zhvillim profesional, vlerësim

Abstrakt
Zhvillimet ndërkombëtare në arsim tregojnë se drejtori i shkollës luan rol kyç në përmirësimin e cilësisë së punës së mësimdhënësve, duke promovuar zhvillimin profesional përmes formave të ndryshme. Prandaj, qëllimi i hulumtimit është të kuptojë përvojat e drejtorëve të shkollave fillore dhe të mesme të ulëta rreth definimit dhe rëndësisë së identifikimit të nevojave për zhvillim profesional të mësimdhënësve, si dhe të vë në pah rolin e tyre në mënyrën e organizimit, angazhimit dhe tejkalimit të sfidave për të mbështetur dhe realizuar zhvillimin profesional të mësimdhënësve. Në hulumtim është përdorur qasje cilësore (kualitative) me metodë deskriptive, duke mbledhur të dhëna përmes intervistave gjysmë të strukturuara me 9 drejtorë të shkollave në komunën e Prishtinës.Të dhënat janë analizuar përmes analizës tematike ndërsa intepretimi i tyre është bërë duke u bazuar në tri dimensione: krijimi i kushteve organizative, promovimin e kulturës bashkëpunuese dhe monitorimin e zbatimit të praktikave të reja. Sa i përket krijimit të kushteve organizative për zhvillim profesional, gjetjet tregojnë se identifikimi i nevojave realizohet përmes planeve, vëzhgimeve dhe analizave të punës së mësimdhënësve, si një përpjekje për ta bazuar në evidenca konkrete dhe praktika reale të klasës. Autonomia e drejtorëve në përzgjedhjen dhe planifikimin e zhvillimit profesional mbetet e kufizuar. Tutje, rezultatet tregojnë se zhvillimi profesional realizohet si brenda ashtu edhe jashtë shkollës. Trajnimet me bazë në shkollë vlerësohen për lidhjen e tyre të drejtpërdrejtë me praktikën mësimore dhe për nxitjen e bashkëpunimit ndërmjet mësimdhënësve, ndërsa trajnimet jashtë shkollës ofrojnë mundësi për zgjerimin e njohurive dhe ekspozimin ndaj praktikave bashkëkohore. Megjithatë, mospërputhja ndërmjet nevojave dhe ofertës kufizon ndikimin e plotë të këtyre formave në përmirësimin e praktikës mësimore. Ndërsa monitorimi i zbatimit të praktikave të reja mbetet më pak i zhvilluar dhe përballet me sfida të shumta, si: motivimi i ulët i një pjese të mësimdhënësve, mungesë kohe nga mësimdhënësit, kufizime financiare dhe mungesë të fondeve të mjaftueshme, si dhe me mungesë të mekanizmave të mirëfilltë për monitorimin e ndikimit të trajnimeve në praktikën mësimore. 

Fjalët kyçe: drejtori, shkolla, mësimdhënësi, zhvillimi profesional i mësimdhënësve

